
(Ризаэддин Фәхреддиннең тууына 
150 ел тулуга башышланган 
әдәби-музыкаль кичә)

Төзеде: Теләче муниципаль районы Шәтке гомуми белем бирү мәктәбенең татар теле һәм әдәбияты укытучысы Габделхаева Рәзифә Хәкимҗан кызы.
Кичәне үткәрү максаты.

1. Балаларны Р.Фәхреддиннең тормыш юлы һәм гыйльми эшчәнлеге белән таныштыру.
2. Тәрбияле бала турында мәгълүматлар бирү. 
3. Бала тәрбияләүдә һәм тәрбияле булуда Р. Фәхреддин мирасын киң куллану.
Җиһазлау.
1. Плакатлар: 

“Бала чактан алынган тәрбияне соңыннан дөнья халкы да үзгәртә алмас”.

“Ризаэддин Фәхреддиннең тууына 150 ел”

“Иң башта яхшы гадәтләргә өйрән, аннан – зирәклеккә; беренчесеннән башка икенчесен өйрәнү авыр”.

2. Р.Фәхреддиннең портреты.

3. Р.Фәхреддиннең китапларыннан күргәзмә.

Музыка яңгырый. Зонтик һәм тылсымлы таягын тотып, Тылсымчы керә. Тирә-якта бар нәрсә дә тузынган, идәндә чүп-чар һәм башка төрле нәрсәләр аунап ята. Тылсымчы бу тәртипсезлекне күреп шакката.

Тылсымчы. Һай, нинди тәртипсезлек бу? “Әдәплеләр шәһәрчеге”нә ашыга идем (як-ягына карана), кая килеп эләктем соң мин? Ә-ә, “Әдәпсезләр шәһәрчеге”нә килеп чыкканмын икән... Карагыз инде мондагы тәртипсезлекне! Бу шәһәрчектә, күрәсең, тәртипсез, бернинди дә әдәп белми торган кешеләр яшидер ахры.

 Шулвакыт якыннан гына бер кыз үтеп китә. (Ситуация №1)

Тылсымчы (аңа эндәшеп): Исәнме, кызым !
Кыз (дорфа гына): Исән әле. Минем исәнлегемдә синең ни эшең бар? (Тиз генә үтеп китә).

Тылсымчы (аптырап кала): Исәнләшә дә белмиләр икән әле монда балалар.

1 малай белән 1 кыз чыга. Малайның кулында машина, ә кыз курчак белән шоколад тоткан. (Ситуация №2)
Малай (машинасы белән мактанып): Менә, күрәсеңме, әти миңа яңа машина алып кайтты.
Кыз. Синең машинаң булса, минем җырлый торган курчагым бар шул. Әле миңа әти шоколад та алып бирде.

Малай. Кая миңа бир әле шоколадыңны!

Кыз. Оста икәнсең, үземә дә берәү генә әле ул. Бирмим!

Малай. Ярар бирмәсәң, без аны талап та ала беләбез. (Кызның кулындагы шоколадны тартып ала да, йөгереп чыгып китә).

Кыз (елап): Мин сине әтигә әйтәм, әшәке малай син! (кереп китә).
Тылсымчы: Ай-яй, тәртипсез малай икән, дустыңны шулай кыерсытырга ярыймыни инде?

Ике кулына зур сумкалар күтәргән әби чыга. Якыннан гына бер малайны ң үтеп баруын күреп, әби аны ярдәмгә чакыра. (Ситуация №3)

Әби: Улым, сумкаларым бигрәк авыр булды, бераз күтәрешеп кенә бармассыңмы икән?
Малай: И-и әби, дискотекага ашыгам шул, вакытым юк. Күтәрә алмагач, күп тутырмаска иде. (Шулай ди дә, үтеп китә).
Әби: И-и бала, бала. Вакытың бигрәк тыгыз икән шул инде... (авыр сумкаларын көчкә күтәреп кереп китә).

Тылсымчы: Өлкәннәрне хөрмәт итү дә юк икән монда...

Кыз бик бирелеп телевизор карый. Әнисе өстенә киенә-киенә керә. (Ситуация №4)

Әни: Кызым, әбиең авырып киткән икән, тиз генә янына барып, ашатып, хәлен белеп кайт әле. 

Кыз: Әни дим, борчыма әле, кара, телевизорда нинди яхшы кино бара, ә син әбиең янына бар дисең. Үзең генә бар инде әби янына.

Әни: Мин эшкә ашыгам шул, кызым. 

Кыз: Ярар. Бар инде алайса эшеңә. Әби янына кайткач барып кайтырсың әле. Ул арада әбигә бернәрсә дә булмас.

Әни: И бала, бала. Менә үстер инде син бала-чаганы. (ашыга-ашыга чыгып китә).

Тылсымчы (бу күренешләрнең барысына да шаккатып, читтән генә күзәтеп тора): Ай-яй-яй! Бу нинди тәртипсезлек, әдәпсезлек! Бу шәһәрчекне болай гына калдырып китү ярамас, кая әле минем тылсымлы таягым, “Әдәплеләр шәһәрчеге”ндәге дусларымны чакырыйм әле, алар бу эшкә нәрсә әйтерләр икән? (Тылсымлы таягын болгап җибәрә). “Әдәплеләр шәһәрчеге”ндәге дусларым, рәхим итегез!

 Монтажда катнашучы балалар чыгып тезеләләр.

Тылсымчы: Исәнмесез, балалар! Мин “Әдәпсезләр шәһәрчеге”ндә бик күп тәртипсезлекләр, начарлыклар эшләүче әдәпсез балаларны күреп шаккаттым. Сез бу турыда ниләр әйтерсез икән? Бәлки, күренекле мәгърифәтче, галим, тарихчы һәм педагог журналист һәм дин әһеле, нәсихәтче Ризаэддин Фәхреддин абыегыз турында сөйләп китәрсез. Аның бит тәрбияле балалар турында “Балаларга нәсыйхәт”исемле китабында бик күп язылган. Шул китапта ниләр сөйләнүе турында берничә мисал да китереп китсәгез, бик яхшы булыр иде. Сезнең сөйләгән сүзләрдән бу шәһәрчектәге балалар да тәртипле балаларга әйләнеп, бу шәһәрчек тә “Әдәпсезләр шәһәрчеге”дип аталудан туктар иде. Сүзне сезгә бирәм, дусларым!

 Тылсымчы бер читкә барып утыра.

1 укучы. Ризаэддин Фәхреддин – тарих, педагогика, тел белеме, әдәбият, философия, сәнгать, география, халык авыз иҗаты, дин тарихы һ.б. төрле фәннәр белән тирәнтен кызыксынган, алар буенча төпле, тирән эчтәлекле хезмәтләр язган мәшһүр галим. Быел бу шәхеснең тууына 150 ел булды.

Дөньяга карашы һәм гомуми эшчәнлеге буенча ул киң карашлы мәгърифәтче һәм педагог була. Аның әсәрләре Татарстанда һәм Башкортстанда гына түгел, тулаем Россия күләмендә киң таралган. 

2 укучы. Р.Фәхреддин бөтен гомере буе ата-аналарга, яшь буынга белем һәм тәрбия бирергә, мәктәп-мәдрәсәләрдә уку-укыту проблемаларын уңай хәл итәргә, тәрбияви эчтәлекле хезмәтләр, мәктәп-мәдрәсә шәкертләре өчен дәреслекләр, методик кулланмалар булдырырга омтылучы һәм бөтен теләкләрен диярлек уңышлы гамәлгә ашыручы данлы шәхес буларак тарихка керде.

3 укучы. 1859 елның 17 гыйнварында Бөгелмә өязенең (хәзерге Әлмәт районы) Кичүчат авылында мулла гаиләсендә туган малай башта үз авылында, аннан соң егерме елга якын күрше Чистай, Түбән Шәлчәле мәдрәсәләрендә белем ала. Аларны тәмамлагач, берничә ел шул ук Түбән Шәлчәле авылында укыта, фән, иҗат эше белән шөгыльләнә башлый. Имамлыкка имтихан биреп, ике ел тулы хокуклы хәлфә булып мәдрәсәдә эшләгәч, 1889 елда хәзерге Азнакай районы Илбәк авылына икенче мәхәллә имамы итеп чакыралар. Тагын бер елдан тирән белемле, имамәтлек хезмәтендә исә ихлас, гадел кеше сыйфатында танылып өлгергән мөгаллимгә Диния нәзәрәтендә казыйлык дәрәҗәсен тәкьдим итәләр. 1908-1909 елларда ул Оренбургтагы “Хөсәения” мәдрәсәсе директоры җитәкчесе вазыйфаларын башкара, үз гомерендә педагогик темаларны яктырткан 77 китап, күпсанлы дәреслекләр, мәкаләләр яза. 

4 укучы. Әдәбият, тарих һәм халык мәгарифе өлкәсендә бер үк вакытта зур эшчәнлек күрсәткән яшь укытучы 1888 елда язган “Китабел игътибар” дигән хезмәтендә туган халкының, бигрәк тә яшь буынның милли аңын һәм культура дәрәҗәсен күтәрү өчен мәгариф системасын яңарту проектын төзи. 

Төрек, фарсы, гарәп телләрен мәдрәсәдә укыганда ук тырышып үзләштергән егет шәкертләр өчен 1887 елда ук Казанда гарәп теле грамматикасы буенча “Морфология буенча китап” дәреслеген язып бастыра.

5 укучы. Р.Фәхреддиннең тәрбия мәсьәләләренә багышланган җитмештән артык китабы арасында түбәндәгеләре аеруча игътибарга лаеклы: “Иман”, “Гаилә”, “Нәсыйхәт” (малайлар өчен), “Нәсыйхәт” (кызлар өчен), “Нәсыйхәт” (өлкәннәр өчен), “Тәрбияле ана”, “Тәрбияле хатын”, “Шәкертлек әдәбе”, “Әдәпкә өйрәтү”, “Мөгаллимнәргә үрнәк”, “Хатын-кызны хөрмәтләү” һ.б.

6 укучы. Кече яшьтәге балалар өчен язылган “Шәкертлек әдәбе” дигән дәреслегендә галим әхлак, этика, эстетик тәрбия төшенчәләрен киң һәм тирән яктырта. Яшьләргә булачак һөнәрләрен, дусларын сайлау буенча да файдалы киңәшләр бәян итә, ялкау кордашларыннан читләшергә өнди.

7 укучы. Үз-үзеңне тоту һәм тәрбияләү мәсьәләләренә багышланган ярдәмлекләрдән тыш, Р.Фәхреддин ир һәм кыз балалар, шулай ук өлкән яшьтәгеләр өчен махсус уку китаплары - өч кисәктән торган “Нәсыйхәт” дигән дәреслек тә язган. 

 Китапларны күчереп язып, галим бай китапханә туплаган, мәдрәсәдә алган белемнәрен даими тулыландырган, үз заманының танылган фән эшлеклесе булып әверелгән, мөстәкыйль рәвештә рус телен үзләштергән.

8 укучы. XX гасыр башында татар иҗтимагый тормышында иң тирән эз калдырган матбугат органнарының берсе “Шура” журналы була. 1908-1918 елларда Оренбургта Р.Фәхреддин мөхәррирлегендә айга ике тапкыр чыгып килгән бу журналның 240 саны дөнья күрә. Журналда даими рәвештә яктыртылган 21 рубрика арасында “Тәрбия һәм тәгълим” бүлек-рубрикасы да була.

9 укучы. Р.Фәхреддиннең педагогик карашлары XIX гасыр ахырында XX гасыр башында иҗат ителгән “Сәлимә яки гыйффәт” (1899), “Әсма яки гамәл вә җәза”(1903) романнарында киң чагылыш тапкан. Аларда әледән-әле тәрбия турында публицистик уйланулар, фәкыйрьләрнең надан булуына ачыну, педагогик борчылулар бар.

10 укучы. Р.Фәхреддин XIXгасырның 90 нчы елларыннан алып 1921 елга кадәр Россия һәм СССРдагы мөселманнарның Үзәк нәзарәтендә казыйлык эшен, 1922-1936 елларда мөфти вазыйфасын намус белән башкара, монументаль тарихи-библиографик мәгълүматлар һәйкәлен – “Асәр”не иҗат итә, татар-башкорт халыкларының мәгариф, мәктәп-мәдрәсәләр, милли архитектура тарихы һәм мәгърифәтчелек фикерләре хакында киң мәгълүматны халыкка җиткерә.

11 укучы. Риза ага яшьләргә тормыш өчен зарур булган гомуми белемне ана телендә бирүне хуплый. Шулай итеп, галим бик хаклы рәвештә ана телен зур тәрбия чарасы итеп карый. Ана телен тулы хокуклы тел итәргә тырышу белән бергә, балаларны рус телен һәм башка чит телләрне дә тырышып үзләштерергә өнди. 

 “Туган тел” җыры башкарыла.

12 укучы. Галим яшь буынга хезмәт тәрбиясе бирү мәсьәләсен дә читләтеп үтми. Ул балаларга яшьтән үк хезмәт тәрбиясе бирергә өнди. Ялкаулыкка, тормышта бары тик рәхәтлек һәм уен-көлке генә эзләп йөрүчеләргә тискәре карашта була. “Һәрбер кеше үз кулыннан килгән кадәр эш эшләргә,байлык вә һөнәр һәм дә сәнәгать тугрыларында милләтенең күтәрелүенә ярдәм кылырга тиешле”,- дип яза ул.
13 укучы. Яшь буынга эстетик тәрбия бирү өлкәсендә дә галим-педагогның хезмәте гаять зур. Аның музыкага, рәсем, театр сәнгатенә булган җылы мөнәсәбәте, сәнгатьнең бу төрләрен балаларны тәрбияләүдә файдалануга бәйле эшлекле киңәшләре, тәкъдимнәре шул хакта ачык сөйли.

14 укучы. Р.Фәхреддин: бала тәрбияләүне бишектән башларга кирәк, бала тәрбияләү – ул ата-ананың гаиләдәге генә түгел, ә бөтен җәмгыять алдындагы изге бурычы. Бу бурычны үтәмибез икән, без бозыклыкка юл ачабыз, аның җимешләре ачы, дип әйткән. Р.Фәхреддин өйрәткәнчә, балада башта гүзәл холык тәрбияләргә кирәк. Ул үз-үзенә ышанып, һәр нәрсәне үз көче белән башкарырга өйрәнеп үссен. 

15 укучы. Р.Фәхреддин бик нечкә тоемлаучы психолог буларак, кешене кеше итеп күрсәтүче иң күркәм сыйфат булган Гүзәл Холык төшенчәсен түбәндәге 10 өлешкә бүлеп күрсәтә:

1 укучы. 1. Тугрылык. Гүзәл холыкларның падишаһы – тугрылыктыр. Шуның өчен: “Балаларыңа тугрылык өйрәт, тугрылык исә аларга һәрбер өстенлекне өйрәтер”, - диләр. Тугры булган кеше – ышанычлы булыр.

2 укучы. 2. Үз хатаңны үзең тану. Бу сыйфат- өммәтләрнең, халыкларның югары күтәрелүенә дәлилдер.

3 укучы. 3. Кыю булу. Бу сыйфат – сүзне ачык сөйләү һәм күңелдәге фикерне югалып калмыйча, гади итеп бәян итүдән гыйбарәттер.

4 укучы. 4. Үз вазифаңны үзең белү. Бу сыйфат һәркемнең үзендә булырга, кемдер тарафыннан кисәтеп көтеп тормаска тиеш ...

5 укучы. 5. Хакыйкатьне күзәтү. Бу сыйфат эшләрнең тышкы ягын түгел, ә эчке мәгьнәсен күзәтүдә чагыла. 

6 укучы. 6. Вакытында эшләү. Бүгенге эшне иртәгә калдырмау – дөнья көтүнең беренче шартыдыр. Бер эшнең үз вакытыннан кичегеп эшләнүе бик күп эшнең бөтенләй эшләнми калуына сәбәп булуы мәгълүм.

7 укучы. 7. Үз уеңда нык торучанлык һәм түземлелек. Бу сыйфат һәртөрле тыюларга каршы тору һәм үзе дөрес итеп санаган фикереннән кире кайтмауда ачык күренә. 

8 укучы. 8. Үз-үзеңә ышану. Бу сыйфат беркемнән дә ярдәм көтмичә, фәкать үз-үзенә нык ышанган килеш бөтен авырлыкларны җиңеп алга баручы кешедә ачык чагыла.

9 укучы. 9. Намус. Кешенең бөтен кыйммәтлеге – намуслы булуда. Адәм балаларын фәрештәләр дәрәҗәсенә күтәрә торган нәрсә - намус булып, хайваннардан да түбән дәрәҗәгә төшерә торган нәрсә - намуссызлыктыр.

10 укучы. 10. Авырлыкка түзә белү. Бу сыйфат, һәрбер кечкенә эшкә әһәмият бирмәү һәм зур эшләрдә дә үзен-үзе яхшы тотып, салкын кан белән фикер йөртүдә ачык күренәдер.

 Укучылар һәрберсе гүзәл холык язылган плакатларын күрсәтеп сөйлиләр.

11 укучы. Р.Фәхреддин үзенең үгет-нәсыйхәтләре белән сәламәт яшәү рәвешен дә пропогандалый. “Күз, авыз, борын, баш, колак әдәпләре – моның ачык мисалы. “Йөз – күңелнең йомшак яки каты икәнлеген күрсәтүче көзгедер. Шуның өчен йөзегез ачык булсын, шәфкатьле кеше икәнлегегез йөзегездән беленеп торсын”, - дип яза ул.

12 укучы. Галим үз китапларында исерткеч эчүнең, тәмәкенең кеше сәламәтлеге өчен зарары, алардан котылу чаралары турында мәгълүматлар бирә. Кешелек сыйфатын бетерүче һәртөрле бозыклыкларга каршы ул гомере буе көрәшә.

Наркоманнар һәм эчүчелек турында “Ялгышлы язмыш” дигән өзек күрсәтелә.

Катнашалар:

Ландыш – 15 яшьләрдә;
Рашат, Сиринә, Гөлинә - Ландышның дуслары;

Фәһимә - Ландышның әнисе;

Фалих – Ландышның әтисе;

Әдилә - Ландышның сеңлесе.

Парк. Парк эчендә скамейка, анда Ландыш кесә телефоныннан моңсу гына бер музыка тыңлап утыра.

Ландыш. Эх, нигә тормыш та җыр сыман түгел икән ул. Тормыш тәмуг шикелле. Өйдә тынычлык юк. Көн туса, әти исерек. Әни мескен нишләргә дә белми. Исерек әтине көйләсенме, эшкә барсынмы, өйдәге тавык та чүпләп бетерә алмаслык эшне эшләсенме? Сеңлем белән миңа аз гына да вакыты калмый. Шуңа күрә безнең көне буе кайда йөргәнне дә, нәрсә ашаганны да белүче юк шул.

 (Шул вакыт шаяра-шаяра Рашат, Гөлинә, Сиринә керәләр).

Рашат. Вау, Ландышка – приветик. Нишләп ялгызың гына утырасың монда?

Ландыш. Мин ялгызым түгел, янымда телефоным бар бит. Менә музыка тыңлап утырам.

Сиринә. Клева. Нинди моңсу музыкалар тыңлап утырасың син? Менә миндә нинди музыка бар, тыңлап кара! (Телефоныннан чит ил музыкасын акырта башлый).

Гөлинә. (кычкырып) Рашка, тартырга бир әле.

Рашат. (сигарет биреп) Пожалуйста! Ландышка тартасыңмы?

Ландыш. Рәхмәт... Мер-си! Мин тартмыйм.

Сиринә. Ландыш, әйдә тарт инде!.. Нәрсә кыланган буласың!

Рашат. Мамина дочь! Ну ладно, я пошел. Сез бабалар белән утырып булмас, дела ждут. (Китә).
Сиринә. Дела дигәннән, Ландышка, сиңа бер предложение бар иде.

Гөлинә. Шактый гына акча да түлиләр. Сиңа акча бик кирәк бит?

Ландыш. Андый акчалы эш кайда соң ул? Акча булса ярап торыр иде. Әнигә дә бераз ярдәм булыр иде.

Сиринә. Эш дип инде, әллә нинди авыр эш түгел ул. Бер кешенең сумкаларын икенче ханымга тапшырырга кирәк.

Ландыш. Ул сумкаларда нәрсә соң?

Гөлинә. (уйлап торганнан соң): Конфетлар.

Сиринә. Анысы безгә не касается! Сумкаларны тапшырып кайтуга өчебезгә дә 5әр йөз сум!

Ландыш. Өчебезгә дә 5әр йөз сум! Миңа да 5 йөзме?

Гөлинә. Конечно!..

Ландыш. Киттек алайса, әйдә, тизрәк.

Сиринә. Тукта әле, ул кадәр кабаланма. Кил, утыр әле менә монда. (Ландышны утырта). Йом күзләреңне. 

Ландыш. Йомдым.

Гөлинә. Хәзер бер минут. (Кесәсеннән ак порошок алып, кәгазьгә сала. Ландышның борын төбенә куя.) Ә хәзер шушыны сула.

Ландыш. Нәрсә? (Сикереп тора).
Сиринә. Курыкма. Күңелең күтәрелер, без сиңа ярдәм итәрбез. 

Ландыш. Мин андый ярдәмгә мохтаҗ түгел.

Гөлинә. Тукта әле, нәрсәдән куркасың. Син кечкенә бала түгел бит инде. Ул сиңа ошар. Мин моны сиңа ышанып әйтәм.

Ландыш. Ярый, бер генә тапкыр.

Сиринә. Син үзеңне тыныч тот. Барысы да әйбәт булыр. 

(Ландыш порошокны исни. Бу вакытта Сиринә телефоннан шалтырата, кара күзлек кигән кеше аңа сумкалар кертә).

Ландыш. (Күзләрен ачып, бернәрсә дә аңлый алмый тора). Тукта әле. Ничек инде бер кеше, ә ике булып күренәсең. Минем белән нәрсә булды соң? Нигәдер башым әйләнә. (Килеп утыра).
Сиринә. Хәзер син безгә бәйле, безгә бурычлы. Бушлай сыр капкында гына була. Ә хәзер безне эш көтә. (Ландыш башын аска иеп, сумканы күтәреп хәлсезләнеп кенә чыгып ). 
Фәһимә керә.

Фәһимә. Ландыш, кызым! Ай аллам, яңа гына шушында сыман иде бит. Эх, кулдан ычкынды кыз. Җәй буе өйдә тормады. Миңа булышыр иде ичмасам, теләсә кайда йөргәнче.

Шул вакыт Ландышның сеңлесе Әдилә йөгереп керә. Елый, кычкыра.

Әдилә. Әни! Әни-е-м! (сүзен әйтә алмый, елый).

Фәһимә. Йә, кызым, ни булды, балам? Ник елыйсың? Әллә ходаем теге исерек тидеме?

Әдилә. Әнием, апам - әнием...

Фәһимә. Ни булган апаңа? Я, әйт мнде 

Әдилә. Әни, апамны авыр хәлдә больницага алып киттеләр. Ул артык наркотиклар кулланган. Больницага барып җитүе икеле диделәр. Әнием, нишлик, апам үлә, ишетәсеңме, апам үлә!
Фәһимә. Ничек үлә, кайда үлә? Кайда ул балам, бәгырь кисәгем?! Кая алып киттеләр аны?.. (чыгып йөгерәләр). Шомлы музыка уйнала.

Пәрдә.

Фалих. Мин еш кына кем гаепле дигән сорауга җавап эзлим. Бертөрле җавапны табуы мөмкин түгел, шулай да бу хәлләрдә үз гаебемне таныйм. Мин башка аталар кебек ата була белмәдем. Көн туса, минем башта бер генә уй – каян аракы табарга да, ничек башны төзәтергә. Ә бит минем алма кебек ике кызым, хатыным бар иде. Аракы колына әверелмәгән булсам, ныклы өй терәге булсам, бу хәлләр булыр идемени соң? Нигә, нигә шулай бик соң аңладым мин моны? Кызым, сиңа нибары 18 яшь кенә иде бит әле. Безнең өйдә бәхет булмады. Шуңа күрә үз бәхетеңне син урамнан эзләдең. Кызым, күз нурым, кичер мине... (Кереп китә).

 Моңсу музыка уйнала.

13 укучы. Үзенең “Тәрбияле бала” исемле китабының кереш өлешендә мәшһүр галим, остазыбыз Р.Фәхреддин тәрбияле баланың нинди булырга тиешлеген, андый баланың гаилә һәм җәмгыять өчен нинди зур байлык икәнлеген күрсәтеп болай дип яза ул: “Алтыннан да кыйммәтле, оҗмах нигъмәтләреннән дә кадерле булган нәрсә - тәрбияле баладыр. Ата һәм ана өчен тәрбияле бала кебек олы байлык һич булмас. Тәрбияле бала дөньяда җанга шатлык һәм ахирәттә йөзгә аклык китерер. Тәрбияле бала – дөнья байлыгына да бирелми һәм бер дәүләт патшалыгы белән дә алыштырылмас – аны һәркем яратыр һәм мактап телгә алып сөйләр, ни сораса да бирерләр. Тәрбиясез баланы бер кеше дә яратмас, йомыш кушмаслар, бәяхас хурларлар вә кимсетерләр генә”. Р.Фәхреддиннең тагын шундый канатлы сүзләре бар: “Бала чактан алынган тәрбияне соңрак дөнья халкы да үзгәртә алмас. Димәк, кеше тормышында иң мөһим булган иң гүзәл сыйфатларны - әхлак нигезен без балалар бакчасыннан алып сала башларга тиешбез.

14 укучы. Р.Фәхреддин үзенең “Балаларга нәсыйхәт” китабында тәрбияле балалар турында бик күп мисаллар китерә. Мәсәлән, шулардан берничәсе: “Алтыннан да кыйммәтле, оҗмах нигъмәтләреннән дә кадерле булган нәрсә - тәрбияле баладыр. Ата һәм ана өчен тәрбияле бала кебек олы байлык һич булмас.

15 укучы. Тәрбияле бала – бетмәс-төкәнмәс хәзинә булса да, тәрбияле булу да бик җиңелдер.Тәрбияле бала булырга һәр баланың кулыннан килер, көче дә җитәр. Тәрбияле бала бик билгеле булыр. Эшләгән эшләре тәрбиясен күрсәтеп, белдереп торыр.

16 укучы. Балаларның тәрбиялесе мәктәпкә барганда бик билгеле булыр: тәрбияле бала, мәктәпкә барырга чыкканда, әдәпле һәм инсафлы гына итеп, зур кешеләр шикелле үз юлында йөрер. Хөрмәтле кешеләр очраса, матур итеп сәлам бирер.

 “Елмай” җыры башкарыла.

1 укучы. Әссәламәгаләйкем – исәнмесез дигән сүз ул. Бу ягымлы, җылы, йомшак сүздән соң безнең күңелебез күтәрелә, шатлыгыбыз арта. Ләкин ул сүзне кеше күңелен җылытырлык итеп әйтә белергә кирәк. Тыңлагыз әле, бу шигырьдә исәнләшү сүзләре ничек матур итеп әйтелгән!

 Исәнмесез, иптәшләр!

 Мин иртә белән өйләргә керәм,

 Иптәшләремнең хәлләрен беләм.

 Исәнме, Гүзәл, исәнме, Рүзәл!

 Исәнме, Мәрьям, исәнме, Галләм!

 Исәнме, Азат! Саумы, Салават!

 Авырмыйсызмы, Хәят һәм Булат?!

 Исәнме, Иркә! Сәлам, Мәликә!

 Хәерле иртә! Хәерле иртә!

 Хәләф Гарданов.

2 укучы. Тәрбияле бала уйнаган вакытта дуслары белән талашмас, аларны үпкәләтмәс, кыйнамас һәм елатмас.

3 укучы. Дәресләрен тәмам иткәч, буш вакытларында зурлар кушкан йомышларны үтәрләр.

4 укучы. Тәрбияле балалар оятсыз, әдәпсез сүзләрне һич сөйләмәсләр. Зарарлы гадәтләрдән сакланырлар, андый кешеләрдән ерак йөрерләр.

5 укучы. Тәрбияле бала үзеннән кечкенәләргә шәфкатьле булыр, шулай ук үзеннән зурларга, бигрәк тә ата-анасына, укытучыларына һәм үзен тәрбияләүчеләргә һәрвакыт хөрмәт күрсәтер.”Әгәр хөрмәтле булыйм дисәң, үзең дә башкаларны хөрмәт ит! Ни чәчсәң – шуны урырсың,” – дип Р.Фәхреддин балалар күңеленә изге орлыклар сала. Ул һәрвакыт һәркемгә изгелек эшләргә әзер булып торырга өнди.

“Бәхетле булыгыз!” җыры башкарыла.

Шул вакытта тылсымчы керә.

Тылсымчы. Рәхмәт, балалар! Сез үзегезнең матур җырларыгыз, сөйләгән сүзләрегез белән бу шәһәрчектәге әдәпсез балаларны да үзегезгә караттыгыз. Ризаэддин Фәхреддин биргән төпле киңәшләр, минемчә, аларның колакларына кергәндер. Бәлки алар да әдәпле балаларга әйләнгәндер.

Исәнләшә белмәгән, нәни кызны елаткан, әнисен тыңламаган, әбигә булышмаган балалар чыгалар.

Балалар. Тылсымчы апа, балалар! Сез безне гафу итегез инде,без башка алай булмабыз. Безне дә үзегез белән “Әдәплеләр шәһәре”нә алып китегез. Безнең әдәпсез балалар буласыбыз килми. 

Тылсымчы. Ярый, балалар, гаебезне вакытында таный белеп, зарарлы гадәтләрдән читләшә белүегез миңа бик ошады.Сезне дә үзебез белән алабыз. Рәхим итегез,“Әдәплеләр шәһәрчеге”нә!

Барысы бергә “Яшик әле” җырын башкаралар һәм әдәби-музыкаль кичә шуның белән тәмамлана.

